
Nd. 172. Frumvarp til laga [85. mál]
um breyting á lögum nr. 56 25. maí 1949, um eyðingu refa og minka.

Flm.: Jörundur Brynjólfsson og Pétur Ottesen.

1. gr.
Í stað orðanna "til grenjavinnslu" í 2. málsl. 4. gr. laganna kemur: til vinnslu

grenja og minkabæla.

2. gr.
Orðin "og sömu upphæð fyrir hvern mink" í 8. gr. laganna falla niður.

3. gr.
Í stað 11. gr. laganna koma sex nýjar greinar, og breytist greinatalan sam-

kvæmt því:
a. (11. gr.) Frá 1. janúar 1951 skal minkaeldi með öllu bannað í landinu, og skal

öllum aliminkum lógað fyrir þann tíma. Ríkissjóður greiðir eigendum minka-
búa bætur fyrir tjón, er af banni þessu leiðir, samkvæmt mati þriggja dóm-
kvaddra manna.

b. (12.. gr.) Sérstakar ráðstafanir skulu gerðar til útrýmingar villiminka.
e. (13. gr.) Skylt er hreppsnefndum á þeim svæðum, þar sem vart hefur orðið

villiminka, að gera skýrslur um útbreiðslu þeirra og dvalarstaði, eftir því sem
unnt er. Sama skylda til skýrslugerðar hvílir á bæjarstjórnum. Skýrslur þessar
skulu sendar hlutaðeigandi sýslumanni, bæjarfógeta og i Reykjavík lögreglu-
stjóra.

d. (14. gr.) Sýslumaður, bæjarfógeti eða í Reykjavík lögreglustjóri ákveða. hver í
sínu lögsagnarumdæmi, að fram fari að minnsta kosti tvisvar á ári, að vetrar-
og vorlagi, allsherjar útrýming á þeim svæðum, þar sem villiminka hefur orðið
vart.

Sýslumaður, bæjarfógeti eða lögreglustjóri ákveða hverju sinni, hvenær
útrýming skuli fara fram.

Hreppsnefnd eða bæjarstjórn sjá um framkvæmd útrýmingarinnar eftir fyrir-
lagi sýslumanns, bæjarfógeta eða lögreglustjóra.

Nú verður vart villiminka, eftir að allsherjar útrýming fór fram, og er
hreppsnefnd eða bæjarstjórn þá skylt að sjá um, að þeir menn, sem til þess hafa
verið ráðnir, vinni að útrýmingu dýranna.

e. (15. gr.) Nú vinna menn villiminka, án þess að þeir hafi verið ráðnir til þess,
og skulu þeir þá fá verðlaun úr ríkissjóði, allt að 60 kr. fyrir hvert dýr, sem
unnið er, og hefur oddviti eða bæjarstjóri og í Reykjavík bæjargjaldkeri á hendi
greiðslu verðlaunanna.

f. (16. gr.) Skylt er mönnum að hlíta fyrirmælum hreppsnefndar eða bæjarstjórnar
um útrýmingu villíminka, enda fái þeir greiðslu úr ríkissjóði fyrir starfa sinn
samkvæmt ákvæðum reglugerðar, er landbúnaðarráðuneytið setur. Auk þeirrar
greiðslu, er hér um ræðir, skulu menn þessir, þegar þeir vinna að útrýmingu á
vegum hreppsnefndar eða bæjarstjórnar, fá hálf verðlaun samkvæmt ákvæðum
15. gr. fyrir hvert dýr, sem þeir vinna.

g. Fyrirsögn III. kafla laganna verði: Útrýming minka.

4. gr.
Aftan við 12. gr. laganna bætist:
Bæjarstjórnir skulu fá kostnað við eyðingu' villiminka endurgreiddan úr ríkis-

sjóði að % hlutum.

Greinargerð.

Með hverju ári sem líður kemur það enn betur Í ljós, hver hætta er á sívaxandi
ljóni af völdum minksins. Það er sjáanlegt, að verði ekki hið allra bráðasta hafizt
handa um algera útrýmingu villiminksins, þá muni hann innan skamms að kalla
eyðileggja æðarvarp hér á landi auk alls annars fuglalífs. Enn fremur mun hann
eyðileggja nytjafisk í ám og vötnum, og gætir þess nú þegar á nokkrum stöðum,
þar sem hann hefur hafzt við nokkur síðustu árin
- 1 stöðuvötnum heldur minkurinn sig helzt á hrygningarstöðvunum. Sú er t. d.
reynslan við Laugarvatn og Apavatn í Árnessýslu. Silungsveiði er að kalla horfin í
Laugarvatni og hefur stórminkað á síðustu árum í Apavatni. En við bæði þessi vötn
hefur minkurinn hafzt við nú um nokkurt skeið. Er ljóst, hvert stefnir í þessu máli,
ef ekki verða gerðar róttækar ráðstafanir til útrýmingar þessu skaðsemdar dýri.

Náttúrufræðingarnir Finnur Guðmundsson og Sigurður Þórarinsson hafa báðir
opinberlega látið í ljós álit sitt á, hvers vænta megi af völdum villimínksins fyrir
fuglalífið í landinu, verði ekki hafizt handa um útrýmingu dýrsins. Ekki mun hægt
að telja, að þessir menn hafi ekki þekkingu til þess að geta um það borið. hvers
vænta megi af völdum þessa dýrs, ef það heldur áfram að auka hér kyn sitt, eða
að dómar þeirra séu vilhallir.

Í dagblaðinu Vísi birtist 23. sept. f. á. viðtal við dr. Finn Guðmundsson um villi-
minkinn. Leyfa flutningsmenn frv. sér að prenta hér það, sem dr. Finnur Guðmunds-
son segir:

"Tíðindamaður blaðsins [þ. e. Vísis] hefur átt tal við dr. Finn Guðmundsson
um fuglalíf hér á landi og áhrif útbreiðslu villiminksins á það. Fórust honum m. a.
orð á þessa leið:

"Eins og kunnugt er, er nú villiminkur um allt Suðvesturland, allt frá Markar-
fljóti og vestur í Dali og um suðurey jar á Breiðafirði. Enn fremur mun hann vera
kominn á heiðarnar upp af Borgarfirði, og má telja víst, að hann muni leggja undir
sig alla Húnavatnssýslu og innanverða Strandasýslu. Auk þess mun hafa orðið vart
við villiminka við Eyjafjörð og dauður minkur hefur fundizt við Laxá í Suður-Þing-
eyjarsýslu. . ...

Á ferðum mínum um landið síðustu ár hef ég haft gott tækifæri til að fylgjast
með áhrifum þeim, sem minkurinn hefur haft á fuglalífið, og hef ég komizt að þeirri
niðurstöðu, að fuglalífi hefur hnignað stórkostlega á útbreiðslusvæði minksins. -
Einkum virðist öndum og vaðfuglum hafa fækkað áberandi, en þó er langt frá því,
að aðrir fuglar séu óhultir fyrir minknum. Má í því sambandi benda á það, að frá
því er minkur inn komst í Þingvallahraun, hefur músarrindillinn algerlega horfið
þaðan. Það er fátt ömurlegra en að koma að vorlagi á þau svæði, sem áður voru kvik
af fugli, en sjá nú ekki annað en einstaka stygga og ráðvillta fugla."

Dr. Finnur kvaðst ráðleggja þeim, sem vildu kynnast þessu af eigin raun, að
fara t. d. út í Viðey og Engey að vorlagi og sjá muninn á fuglalífinu í þeim eyjum.
1Engey er enginn minkur, en í Viðey eru sjávarbakkarnir sundurgrafnir eftir hann.
Kvaðst dr. Finnur ekki vilja að þessu sinni fara út í tjón það, sem minkurinn kynni
að valda á nytjafiskum í ám og vötnum, þar eð hann þekkti þá hlið málsins lítið,
enda væri erfiðara að fylgjast með því, en búast mætti við, að tjón á þessu sviði
ættu eftir að koma betur Í ljós. Varðandi áhrif villiminksins á hænsnarækt sagði dr.
Finnur, að í sumum sveitum væri ekki hægt að stunda hana nema innan ramm-
byggilegra girðinga og á múruðu gólfi.

"En það þýðir lítið að vera að fárast yfir þessu," hélt dr. Finnur Guðmundsson
áfram. "Aðalatriðið er að finna leiðir til að bæta að einhverju leyti úr þessu ófremd-
arástandi. Það, sem ég álít, að beri að gera fyrst af öllu, er að banna tafarlaust allt
minkaeldi í landinu og lóga aliminkum. Í fljótu bragði kann það að virðast dálítið
einkennilegt að vilja banna minkaeldi á svæðum, þar sem allt er morandi í villi-
minkum. Þeir, sem eru mótfallnir því, að banna minkaeldi, halda því fram, að í

fyrsta lagi mundi aldrei vera hægt að útrýma villiminknum og þess vegna stafi engin
aukin hætta af áframhaldandi minkaeldi, og í öðru lagi sé nú svo um hnútana búið,
að aliminkar geti alls ekki sloppið úr haldi.

Hvað fyrra atriðið snertir er ég svo bjartsýnn, að ég tel alls ekki útilokað, að
takast megi að útrýma milliminknum, og hvað síðara atriðið snertir er það augljós
fjarstæða, að hægt sé að veita tryggingu fyrir því, að minkar geti ekki sloppið úr
haldi. En það, sem mestu veldur um það, að ég álít, að banna eigi minkaeldi, eru
skoðanir þær, sem virðast vera almennar hjá bændum á útbreiðslusvæði minksins.

Ég hef víða orðið var við áhugaleysi hjá þeim fyrir útrýmingu minksins, og
virðist mega rekja það til þeirrar skoðunar, að það sé til lítils og leggja nokkuð á sig
í þessu skyni, meðan minkaeldi sé leyft í landinu, og get ég vel skilið þessa afstöðu.
En ég er viss um, að þetta viðhorf mundi gerbreytast hjá mörgum, ef minkaeldi væri
bannað með öllu. Og eitt er víst, að villiminkum verður aldrei útrýmt hér á landi
nema almenn þátttaka sé í herferðinni gegn minknum. Og ég álít, að það eigi tví-
mælalaust að banna allt minkaeldi, ef það er nauðsynlegt til þess að slík þátttaka
fáist, jafnvel þótt örugg vissa sé ekki fyrir því, að takast muni að útrýma villiminkn-
um með öllu.

Þetta mundi alltaf vera heiðarleg tilraun og sú mikilvægasta, sem gerð hefur
verið í þessu máli hingað til. Og þessi tilraun mundi ekki vera dýru verði keypt, því
að því er ég bezt veit, mun það ekki vera ýkjamikið fjármagn, sem bundið er í þeim
fáu minkabúum, sem enn eru eftir í landinu. Og fyrir þjóðarbúskapinn í heild hefur
minkaeldið litla þýðingu eins og sakir standa. Árið 1949 munu hafa verið 8 eða 9
minkabú hér á landi, þar voru' samtals um 5000 dýr, og þar af mun rúmlega fjórð-
ungur hafa verið fullorðin dýr. Síðan í fyrra mun aliminkum hafa fækkað töluvert,
og munu þeir nú varla vera yfir 4000, þar af um 1000 fullorðnir .....

Þegar svo minkaeldi hefur verið bannað og öllum alimínkum hefur verið lógað,
þyrfti að gefa út leiðbeiningar um minkadráp og minkaeyðingu. og ætti að senda
þær á hvert heimili á útbreiðslusvæði minksins, og ef einhver sérstök tæki reyndust
nauðsynleg til veiðanna, ætti að sjá svo um, að þau væru ávallt fáanleg í öllum verzl-
unum á svæðinu. . ...

Ég er ekki viss um, að menn geri sér almennt ljóst, hversu mikil alvara er hér á
ferðum. Ég segi alvara vegna þess, að ég býst við, að flestir séu mér sammála um,
að það skipti dálitlu máli, hvort við eigum að sætta okkur við að veita minknum
viðtöku, en fórna í staðinn hinu fjölbreytta fuglalífi landsins. Við skulum annars
hugsa okkur Ísland án fugla. Mundi okkur þá ekki finnast eyðilegt og tómt um að
litast. Ég er hræddur um, að svo mundi fara fyrir mörgum, sem ef til vill gera sér
ekki fyllilega ljóst nú, hversu mikilvægur þáttur fuglarnir eru í náttúru íslands og
hversu mildandi og lífrænan blæ þeir setja á okkar kalda, hrjóstrugu og skóglausa
land." "

Dr. Sigurði Þórarinssyni farast svo orð í útvarpserindi um náttúruvernd, er
hann flutti 8. nóv. s.l.:

,,1 nágrannalöndum okkar er náttúruvernd uninni háttað svipað og verndun
fornminja hér, en lög um verndun þeirra fengum við 16. nóv. 1907. Þar eru náttúru-
verndarnefndir eða ráð skipuð sérfræðingum. og hefur ríkisstjórnin heimild til að
friðlýsa hvers konar náttúruminjar samkvæmt tillögum fra náttúruverndarnefnd.
Nefnd þessi er og höfð með í ráðum hvert sinn, sem ráðizt er í einhverjar fram-
kvæmdir, sem geta haft í för með sér skerðingu á náttúruminjum. Hefði t. d. slík
nefnd verið hér til, þegar ráðizt var í að flytja minka inn í landið, hefði komið í
hennar hlut að gefa úrskurð um það, hvort hætta ætti á þetta, og hefði það svar
vitanlega orðið neitandi. En minkurinn er einhver sú háskalegasta sending, sem borið
hefur að ströndum þessa lands, og er nærri enn óhugnanlegra, hverjum vettlmga-
tökum þetta minkamál hefur verið tekið, eftir að ljóst var orðið, hvílíkur vágestur
minkurinn er."

Það verður ekki vefengt, að álit náttúrufræðinganna um villiminkinn og skað-

semi hans er rétt. Það verður aldrei rækilega unnið að útrýmingu villiminka fyrr en
búið er að lóga öllum aliminkum.

Til þess að útrýming villiminksins heppnist, verða menn mikið að sér að leggja.
ef það á að takast. Það er ekki hægt að gera kröfu: til þess, að menn leggi óhemju
vinnu í slíkt verk, sem að mestu leyti verður bótalaust, ef þeir eiga á hættu að fá
þetta skaðræðisdýr yfir sig úr búrunum jafnharðan aftur.

Staðhæfingar manna um það, að útbúnaður búranna sé nú orðinn svo góður,
að engin hætta sé á, að dýrin sleppi út, eru einskis verða!'. Reynslan bæði hér og
erlendis hefur leitt í ljós hið gagnstæða. Menn eiga heimtingu á, að Alþingi geri þá
ráðstöfun, sem líklegust er til, að heppnast megi að útrýma villiminknum.

